
Россей Федерацияны Президентини Федерал Жыйылыугъа Посланиясы

К ъ М Р - н и  Б а ш ч ы с ы  
Казбек Коков бу кюнле-
де бардыргъан кезиулю 
жыйылыуда республиканы 
Правительствосуну 2021 
жылны биринчи кварталын-
да ишини эсеплери сюзюл-
гендиле. Кенгешде дагъ-
ыда сёз халкъны къырал 
эмда муниципал жумушла 
бла жалчытыуну юсюнден 
баргъанды. Анда КъМР-ни 
Правительствосуну  тама-
тасы Мусукланы Алий, аны 
биринчи орунбасары Муаед 
Кунижев, орунбасары Ма-
рат Хубиев, экономиканы 
айнытыу министри Рахайла-
ны Борис, саулукъ сакълау 
министри Рустам Кали-
батов, жарыкъландырыу, 
илму эмда жаш тёлюню 
ишлери жаны бла министр 
Анзор Езаов, урунуу эмда 
социал къоруулау министри 
Асанланы Алим докладла 
этгендиле.

Мусукланы Алий бил-
диргеннге кёре, быйылны 
биринчи кварталында эл 
мюлк продукцияны ёлчеми 
былтырны ол кезиуюндеча 
къалгъанды. Къурулушда, 
розница сатыу-алыуда уа 
ёсюм барды.  Быйыл тёрт 
уллу инвестиция проект ан-
дан ары бардырыллыкъды-
ла, дагъыда жетиси къолгъа 
алынырыкъдыла. Тышына 
аш-азыкъ эмда эл мюлк 
товарладан 4,3 миллион 
доллар багъасы сатылгъан-
ды, ол а былтырны бу кези-
уюнден эсе 13,9 процентге 
асламды.

Кенгешде айтылгъаныча, 
быйыл 26 къырал проектни 
(43 миллиард сомгъа) толту-
рургъа белгиленеди.  Аланы 
асламысы социал жумушла 
бла байламлыдыла.

Казбек Коков Правитель-
ствогъа  проектлеге чырмау 
этген проблемаланы тинтир-

ге эмда аладан къутулууну 
амалларын этерге буюр-
гъанды. Ол санда ёксюз 
сабийлени жашау журтла 
бла жалчытыр ючюн  инве-
сторла социал магъаналы 
юйле ишлерге кёлленирча 
мадар этерге кереклисин 
айтханды.

Республиканы Башчысы 
саулукъ сакълауда, билим 
бериуде бла социал бёлюм-
де къырал эмда  муниципал 
жумушланы тамамлауну 
игилендирирге кереклиси-
не да эс бургъанды. Рахай-
ланы Борис айтханнга кёре, 
жумушланы электрон амал 
бла тамамлау жаны бла  
Къабарты-Малкъар былтыр 
регионланы тизмесинде иги 
да кётюрюлгенди. СКФО-да 
уа  барысын да озгъанды. 

Казбек Коков  РФ-ни Пре-
зиденти Къырал советни 
бла Стратегия башламчы-
лыкъланы агентствосуну  
15 апрельде ётген жыйы-
лыуларында бу ишни та-
мыры бла тюрлендирирге: 
«къырал документле бла 
ишлейди» деген амалдан 
«къырал адам бла ишлей-
ди» дегеннге кёчерге,  бир-
бир административ жорукъ-
лагъа бла оноулагъа кёре 
угъай, адамланы жашау 

болумларына кёре мадар 
этерге деп аллай борч сал-
гъанын жыйылгъанланы 
эслерине салгъанды. Ол 
къырал эмда муниципал 
жумушланы тамамлауну 
игилендириу,   документ-
лени сурауну азайтыу, ад-
министратив тыйгъычланы 
кетериу бла кюреширик 
ишчи къауум къураргъа 
буюргъанды.

Ахырында КъМР-ни Баш-
чысы былай чертип айтхан-
ды: «Уллу иш бардырабыз, 
алай  не гитче кемчиликни 
окъуна болдурмазгъа кюре-
шигиз. Ол битеу ишни жокъ-
гъа санарча этеди. Минг 
километрле бла жолланы 
тапландырыргъа боллукъду, 
аны кёрмезге да болурла, 
алай бир уруну уа эсле-
мей къоярыкъ тюйюлдюле. 
Бек иги больницада да иш 
тапсыз къуралса,адамла 
чамланмай къаллыкъ тюй-
юлдюле. Жамауат власть-
ны  ишине ыразы болур-
ча тамамларгъа керекди 
боюнугъузгъа салыннган 
борчну».

КъМР-ни Башчысыны 
бла Правительствосуну 

пресс-службасы.        

Хайыр келтирген ниетлеге тыйгъыч 
болгъан затланы кетерирге буюрулгъанды

Кенгеш

Къабарты-Малкъар Республиканы жер-
жерли самоуправлениясыны органларын-
да жетишимле болдургъанлары эмда кёп 

жылланы бет жарыкълы уруннганлары 
ючюн Къабарты-Малкъар Республиканы 

Сыйлы грамотасы бла саугъаларгъа
АЛКАШЕВ Виталий Мухамедовични – 

Терк муниципал районну Дейское элини 
администрациясыны башчысын

АТАККУЛАНЫ Алийни жашы Русланны 

– Элбрус муниципал районну администра-
циясыны башчысыны орунбасарын

РАБАНИ Нина Алексеевнаны – Май 
муниципал районну Октябрьское элини 
башчысын

ХАГАЖЕЕВ Руслан Мухамедовични 
– Чегем муниципал районну Жер-жерли 
самоуправление советини таматасыны 
орунбасарын.

Иш бла жалчытыучу службаны айныты-
угъа къыйын салгъанлары эмда кёп жыл-
ланы бет жарыкълы уруннганлары ючюн

Къабарты-Малкъар Республиканы 
Сыйлы грамотасы бла саугъаларгъа

ГУДОВА Фатима Валерьевнаны – Къа-
барты-Малкъар Республиканы Урунуу 
эмда социал къоруулау министерствосуну 
халкъны иш бла жалчытыу департаменти-
ни усталыкъла сайларгъа болушуу эмда 
профессионал билим бериу бёлюмюню 
консультантын;

сыйлы атла атаргъа:
«Къабарты-Малкъар Республиканы 

халкъны социал къоруулаууну сыйлы 
ишчиси»

КАТКОВА Ольга Петровнагъа –  «Урван 
районну Урунуу, иш бла жалчытыу эмда 

социал къоруулау арасы» къырал казна 
учрежденияны юйюр политика эмда урунуу 
халла бёлюмюню таматасына

ХАПАЛАНЫ Лейлягъа, Камалны къы-
зына,  – Къабарты-Малкъар Республиканы 
Урунуу эмда социал къоруулау министер-
ствосуну урунуу халла жаны бла департа-
ментини таматасына -  урунуу халла жаны 
бла департаментни къырал къуллукъчуланы 
иш хакъларын тёлеуню бла социал гаранти-
яларын жалчытыуну эмда социал партнёр-
лукъну бёлюмюню начальнигине

«Къабарты-Малкъар Республиканы 
сыйлы экономисти»

АЦКАНОВ Ратмир Руслановичге – Къа-
барты-Малкъар Республиканы урунуу эмда 
социал къоруулау министрини орунбаса-
рына.

Къабарты-Малкъар Республиканы къырал саугъалары бла 
саугъалауну юсюнден

Къабарты-Малкъар Республиканы Башчысыны
У К А З Ы

Къабарты-Малкъар Республиканы Башчысы                                                    К.КОКОВ 

Россейни Президенти 
Владимир Путинни Феде-
рал Жыйылыугъа Посла-
ниясы – баш магъаналы 
стратегия документледен 
бириди. Арт он жылны ичин-
де бизни къырал арталлыда 
тюрленнгенди, бютюн кюч-
лю болгъанды. Владимир 
Владимировични биринчи 
Посланиясыны аты «Биз 
къаллай Россей къурайбыз» 
деп алай эди. Ол заманда 
Президент миллетни къутха-

рыргъа эмда экономиканы 
аягъы юсюне салыргъа деп 
аллай борчла салгъанды. 
Бюгюнлюкде уа къырал 
башчы власть органлагъа 
уллу программалы борчла 
салады эмда аланы къый-
матлы толтурууну излейди.

Бек башы -  ол ишни хай-
ырындан халкъны жашау 
къолайлыгъы ёседи. Биз са-
улукъ сакълауну амалларын 
игилендире барабыз, бийик 
технологиялы медицинаны 

сингдиребиз, жангы школла 
бла сабий садла ишлейбиз. 
Сабийлерибизни чыгъарма-
чылыкъ, спорт, илму бла кю-
реширге онглары бардыла. 
Юйюрлеге болушлукъгъа да 
кёп зат этиледи.

Ма бюгюннгю Послани-
яда да ол темагъа уллу эс 
бурулады, тамамланыл-
лыкъ ишлени да иги кесеги 
белгиленеди. Ала жууукъ 
заманлада юйюрню болу-
мун игилендирликлерине, 

аналагъа бла сабийлеге бо-
лушлукъ этиуню къыйматын 
кючлендирликлерине сёз да 
жокъду.

Къабарты-Малкъарда  44 
миллиард сом чакълы бир-
ге 26 къырал программа 
жашауда бардырылады. 
Ол ахчаны иги кесеги – 70 
процентинден асламы – со-
циал сферагъа, ол санда 
жамауатха, юйюрге, билим 
бериуге бла саулукъ сакъ-
лаугъа  тутхучлулукъ этиуге   

бёлюнеди. Программагъа 
кирген ишле кёп жыллагъа 
белгиленедиле. Башхача 
айтханда, бизни планла 
салыргъа онгубуз барды, 
аланы толтурургъа да къо-
лубуздан келеди. Аллай зат 
а жаланда социал жаны бла 
айныгъан къыралда болур-
гъа боллукъду.

КъМР-ни Башчысыны 
бла Правительствосуну 

пресс-службасы. 

Оюм

Казбек КОКОВ: Владимир Путинни бу жолгъу сёлешиую – къыралны 
социал айныуун бютюн тирилтирге кереклисини белгиси

Тюнене, 21 апрельде, РФ-
ни Президенти Владимир 
Путин Федерал Жыйылы-
угъа кезиулю Посланияны 
этгенди. 

Хазырланыу
Бу политика даражалы жыйылыу 

Москвада «Манеж» Ара кёрмюч 
залда бардырылгъанды. Анга РФ-
ни Правительствосуну келечилери, 
сенаторла, Къырал Думаны депу-
татлары, регионланы башчылары, 
дин къуллукъчула да къатышхан-
дыла. Быйыл  тюбешиуге аслам-
лы информация органланы 400 
келечиси аккредитациядан ётгенин  
айтырчады. 

Посланияда коронавирус аурууну 
жайылыуун тохтатыугъа, аны хата-
сын кетериуге, пандемиядан сора 
социальный сфераны айнытыугъа, 
экономиканы аягъы юсюне этиуге 
аслам магъана берилгенди. 

Жыйылыу кеси да коронавирус-
ну жайылыууна къажау мадарла 
сакъланып къуралгъанды – битеу 
чакъырылгъанла тестлени 3 кере 
къайтарып бергенлерин, залда ол-
тургъанланы араларында 1,5 метр 
кенглик сакъланнганын айтырчады. 

Къыралны башчысыны Послания-
лары бир бирлери бла байламлыды-
ла  – алада баш магъаналы борчла 
къайтарылып белгиленедиле. Ол 
санда кёп сабийли юйюрлеге къырал 
себеплик, ишчи жерлени къурау, 
инвестицияла, илмуну, экологияны 
айнытыу, бизнесге болушлукъ эм 
башхала. 

Бу жол Путин Федерал Жыйылы-
угъа Посланияны 17-чи кере этеди. 
Биринчиси 2000 жылда болгъанды 
эмда анда баш магъана власть 
органланы араларында байлам-
лыкъланы кючлеуге эмда жашырын 
экономикагъа къажау мадарлагъа 
берилгенди. 2006 жылда  уа ол къы-
ралда аналыкъ  капитал программа 
башланнганын билдиргенди. 2018 
жылда Посланияда къыралда жангы 
сауутла къуралгъанлары ачыкъ этил-
ген эди. Былтыр сёз РФ-ни Консти-
туциясына тюзетиулени юслеринден 
баргъанды.  

Эпидемиягъа 
къажау тургъанбыз
Владимир Путин сёзюн коронави-

русха къажау мадарладан башлагъ-
анды. Ал кезиуде тарихлеге къарап, 
регионлада   кюнден-кюннге хал 
осал бола баргъанына, госпитальда 
багъылыргъа кереклилени саны ёс-
генине жарсыгъанын чертгенди ол.  

- Медицина учрежденияла саусуз-
ладан толгъандыла, кислород, ол 
санда реанимация бёлюмледе, ИВЛ-
аппаратла, респираторла, башха 
керекле жетишмей тебирегендиле. 
Тюкенледе   продуктла окъуна азай-
ып башлагъан эдиле.   Алай къайгъы 
уллу болгъанына да къарамай, битеу 
сынауладан ёталлыгъыбызгъа ахыр-
да ишекли болмагъанма.   Власть 
органла, жамауат да биригип, ауру-
угъа къажау тургъанбыз,- дегенди 
къыралны башчысы.    

Алай бла тамамланнган мадар-
ланы хайырындан къысха заманны 
ичинде  коронавирус жукъгъанла 
багъылгъан жерлени 5 кереге кёбей-
тирге къолдан келгенди.  Владимир 

Путин бу кезиуде къыралны битеу 
инсанлары да къадалып кюрешген-
лерин белгилеп, алагъа ыразылыгъ-
ын билдиргенди. 

Ол Коммунарка больницагъа кел-
генин, ауруу салгъан хатаны, врачла 
къаллай болумлада ишлегенлерин 
кеси кёзю бла кёргенин да айтхан-
ды.  Посланиягъа тынгыларгъа уа 
врачла, фельдшерле, медсестрала 
да чакъырылгъан эдиле. Къыралны 
башчысы аланы бетлеринде битеу 
медиклени энтта бир кере алгъыш-
лагъанды.  

Бу кезиуде уа илму алгъа уллу 
атлам этгенди. Бюгюнлюкде Рос-
сейде коронавирусха къажау юч 
вакцина барды. Къыралны башчысы 
инфекциягъа къажау тургъан хар 
инсаннга да ыспас этгенди – меди-
цина техника, дарманла чыгъаргъан 
заводланы коллективлерине, пред-
приятияларында пандемияны кези-
уюнде керекли затланы чыгъарып 
башлагъан бизнесменлеге, граждан 
эм аскер къурулушчулагъа, право 
низамны сакълаучу структураланы 
къуллукъчуларына. «Эл мюлкде 
ишлегенле уа былтыр къыралны 
тарыхында алгъын бир заманда да 
болмагъанча тирлик жыйгъандыла 
– 130 миллион тонна»,-деген сёзле-
рине уа залда олтургъанла къарсла 
бла тюбегендиле.      

Ыразылыкъ сёзлени къыралны 
оноучусу социал ишчилеге, устаз-
лагъа, вузланы преподавательле-
рине да айтханды. Ата-аналаны 
болушлукълары бла  сабийле тий-
ишли билим алгъанларын, ала эк-
заменлени жетишимли бергенлерин 
да чертгенди. 

Къыралны инсанлары панде-
мияны кезиуюнде бир бирлерине 
болушургъа итиннгенлерин, кёпле 
волонтёр къымылдаулагъа къошул-
гъанларын, къыйын жашау болум-
гъа тюшгенле себеплик этгенлерин 
да айтханды Путин. Ол санда тёрели 
динлени келечилерине ыспас эт-
генди.  

Халкъны къоруулау –   
миллет  иш

Владимир Владимирович эпиде-
мия озгъан ёмюрню 40-чы эмда 
90-чы жылларыны демография 
къытлыгъы сыналгъан кезиуде баш-

ланнганын айтханды.  Аны хатасын 
кетерир ючюн а жангы мадарла 
керекдиле. «Россейни халкъын 
сакълау – баш миллет борчду. Жан-
гыртылгъан Конституцияны юйюр-
ню, аналыкъны къоруулау, социал 
гарантияланы кючлеу  жаны бла 
статьялары да анга жораланадыла. 
Бизни стратегия халкъыбызны санын 
ёсдюрюуге бурулупду»,-дегенди 
Путин.

 Ол 2030 жылгъа дери къыралда 
адамны жашау ёмюрю орта эсеп бла 
78 жылгъа жетдирилирге кереклисин 
чертгенди, пандемия, эпидемоло-
гия болумну къыйынлыкъларына 
да къарамай. Алыкъа ауруу жокъ 
этилмегенин белгилеп, къырал-
ны чеклеринде, ичинде болумну 
контрольда тутаргъа буйрукъла да 
берилгендиле. 

 Жамауатны эпидемиология жо-
рукъланы сакъларгъа, вакцина 
салдырыргъа чакъыргъанды ол 
эмда кюз артына дери коллектив 
иммунитет къуралыргъа кереклиси-
не эс бургъанды. «Къыралны битеу 
инсанларындан прививка этеригиз-
ни тилейме. Бизни башха  жолубуз 
жокъду. Вирус энтта бек кючлюдю. 
Ол салгъан жараланы къалай багъа-
рыбызны, адамларыбызны саулукъ-
ларын игилендириуню амалларын 
энтта хазырларгъа керекбиз»,- деп 
Саулукъ сакълау министерствону, 
жеринде власть органланы  дис-
пансеризацияны программаларын 
кенгертирге чакъыргъанды. 

Вирус  бек алгъа адамны къан 
тамырларына, жюрегине уллу хата 
салады. Бюгюнлюкде аланы ауру-
уларында къыйналгъанланы саны 
бютюнда ёсгенди. Аны бла бай-
ламлы РФ-ни Правительствосуна 
жюрек- къан тамырла, онкология, 
солуу органланы эм адамны жаша-
уун къысхартхан башха ауруулагъа 
къажау къошакъ мадарла къураргъа 
буюрулгъанды. 

 Россейли курортла 
Халкъны саулугъун игилендириуде 

къыралны ичинде курорт онгланы 
хайырланыргъа чакъыргъанды 
къыралны оноучусу. Ол мурат бла 
Россейни ичинде солуу путёвкала 
сатып алгъанлагъа къоранчларыны 
20 процентин артха къайтарыу про-

грамманы жылны ахырына дери 
созаргъа предложение этилгенди. 

Энчи магъана сабийлени саулукъ-
ларын игилендириуге бериледи. 
Аны ючюн сабийлени солутуу про-
грамма кенгертиледи, ол санда жай 
лагерьлеге путёвкаланы багъасыны 
жартысы ата-аналагъа къайтарыл-
лыкъды.

Студент туризмге кёллендириу 
мадарла да белгиленедиле. Бый-
ылдан солургъа келген студентлеге 
регионлада студент общежития-
лада жашаргъа эркин этиу жаны 
бла программа сынау халда ишлеп 
башларыкъды. «Россей – онгланы 
къыралыды» проектге къатышхан,  
волонтёр къымылдаулада ишлеген, 
олимпиадалада хорлагъан жашла-
ны бла къызланы да кёллендирирге 
белгиленеди. Алагъа каникулланы 
кезиуюнде путёвкалагъа къоранчла-
рыны бир кесеги къайтарыллыкъды. 
Быллай онг а къыралда биринчи 
кере бериледи. 

Медицинада –
жангы технологияла
Бир-бир депутатланы башлам-

чылыкълары бла файдалары уллу 
болгъан инсанланы хакъларындан 
налогну кёбейтиу жаны бла закон 
къабыл кёрюлгенди. Бу ахча уа «Круг 
добра» деген фондха бериледи эмда 
аз тюбеген, къоркъуулу аурууладан 
багъыугъа, алада дарманла, меди-
цина оборудование сатып алыргъа 
къоратылады.

- 28 апрельде Терк медицина 
болушлукъда ишлегенлени кюню 
белгиленеди.  Алай бла адамны 
жашауу, саулугъу ючюн къазауатха 
биринчи киргенлеге хурмет этиледи. 
Аланы битеу излемлери толтурулур-
гъа керекдиле. Юч жылны ичинде 
уа терк медицина болушлукъ берген 
машинала эллеге, гитче шахарлагъа 
ёлешинилликдиле – битеу да бирге 5 
минг машина,-дегенди Путин.

Владимир Владимирович битеуду-
ния медицина  алгъа баргъаныны, 
биз да андан артха къалыргъа эркин 
болмагъаныбызны юслеринден да 
айтханды. Ол мурат бла телемеди-
цинаны сингдирирге, диагностикада 
жангы мадарланы хайырланыргъа, 
дарманланы чыгъарыуда, операци-
яланы бардырыуда, реабилитацияда 
да жангы технологияла кийирирге 
керекди. 

Медицинаны жангы технологияла-
ны мурдорунда айнытыуну, саусуз-
лагъа квалификациялы болушлукъ 
бериуню, саулукъ сакълауну биринчи 
бёлюмюн айнытыуну сорууларын 
Владимир Путин Къырал Советни 
кезиулю жыйылыуунда сюзерге 
предложение этгенди.

«Бир терезе» амал
Пандемияны кезиуюнде социал 

сферада жангы башламчылыкъла 
этилгендиле.  Ол санда сабийлери 
болгъан юйюрлеге ахча тёленнген-
ди, бу болушлукъну 28 миллион са-
бий алгъанды. Къыралны башчысы 
бу себеплик бир тюрлю чырмаусуз, 
справкасыз тамамланнганына, 
адамла анга артыкъда ыразы бол-
гъанларына эс бургъанды эмда 
мындан ары бу мадарны кенг хай-
ырланыргъа кереклисин айтханды. 

Битеу салыннган борчланы бла белгиленнген 
проектлени, аланы жалчытыуну мураты бирди – 
адамларыбызны жашау къолайлыкъларын кётюрюу

Владимир ПУТИН:

Ахыры 2-чи бетдеди.

Бу кюнледе Черек районну 
поликлиникасына тынгы-
лы ремонт этиу ишле баш-
ланнгандыла. Ала «Саулукъ 
сакълау» миллет проектни 
регион программасына тий-
ишлиликде бардырыладыла.  
Алай бла мекямны башы, 
жылыу берген, суу баргъан 
быргъылары, эки лифт да 
алышындырыллыкъдыла, 

поллары, эшиклери, терезе-
лери жангыртыллыкъдыла, 
дагъыда алагъа ушаш кёп 
тюрлениуле этилликдиле. 
Андан сора да, котельнягъа  
ремонт этилликди.  Поликли-
никаны арбазында да  иги ке-
сек иш  тамамланыллыкъды.  

Битеу башда айтылгъан жу-
мушлагъа 34036745,20 сом 
къоратыргъа белгиленеди. 

Тапландырыу  ишле  планнга 
кёре 2022 жылны ноябрин-
де  тамамланыллыкъдыла. 
Бусагъатда уа чекленнген 
жууаплылыгъы болгъан         
«Эльбрус-Ремстрой» орга-
низацияны къурулушчулары  
юйню башын алышындыра 
турадыла.

  Люба АДИЛОВА.

ТАПЛАНДЫРЫУ

Поликлиника сезерча тюрленирикди

Билдиргенибизча, бир 
ненча кюн алгъа Наро-Фо-
минск шахарда Россейни 
эркин тутушуудан биринчи-
лиги ётгенди. Анда Хасани-
ядан Гергъокъланы Саид 
бла Огъары Малкъардан 
Хасауланы Смаил кеси ау-
урлукъларында Къабарты-
Малкъарны командасына 
«алтынла» къытхандыла. Ол 
кёрюмдю бла республиканы 
жыйымдыкъ командасы бу 

эришиуледе экинчи жерде 
орналгъанды.

Баш кюн а жашла юйлери-
не къайтхандыла.  Нальчик-
ни аэропортунда алагъа эм 
аланы тренерлерине тюбер-
ге кёп адам жыйылгъанды. 
Миллет  тартыула, хычинле, 
«Балкария» ансамбльни со-
листлери, журналистле эм 
жюзге жууукъ адам Саидге 
бла Смаилгъа хурмет этип 
келген эдиле ашхамгъа жу-
уукъ кезиуде алайгъа. 

Уллу-гитче да жашланы 
самолётдан тюшерлерин 
ашыгъып сакълагъандыла. 

Ала узакъдан эсленнгенлей 
а,  къобузчу Башийланы 
Фатима жарыкъ тартыула-
рындан бирин сокъгъанды. 
Къызыу къарсла бла жаш-
лагъа аперимлик айтыу а 
болмагъанча уллу эди. Тен-
глери, жууукълары да аланы 
алгъышлап, майдалларын 
а къолдан къолгъа берип,  
ыспас сёзлени къызгъан-
май эдиле.

Журналистлени соруу-
ларына жууап бере, жаш-
ла спортну бу  тюрлюсюн 
сайлагъанларына аз да 
сокъуранмагъанларын бил-
диргендиле. Сёз ючюн, Ха-

сауланы Смаил секциягъа 
атасы элтгенин билдирген-
ди. Энчи бу эришиулени  
юсюнден айтханда уа, жаш-
ла алагъа ай чакълы хазыр-
ланнганларын билдиргенди-
ле. Гергъокъланы Саидге уа 
кеси ауурлугъуна къайтыр 
ючюн 4 килограммны кете-
рирге керек болгъанды. Аны 
себепли биринчиликге дери 
эки ыйыкъда ол шартха 
гёжеф энчи эс бёле хазыр-
ланнганды.

Хасауланы Смаилге тю-
берге уа Огъары Малкъар-
дан устазлары окъуна кел-
гендиле. Сёз ючюн, Улбаш-
ланы Алим аны бла ёхтем-
леннгенлерин букъдурмай 
айтханды эм мындан ары 
да Смаил аланы жангы же-
тишимлери  бла къууандыра 
туруруна ийнаныулугъун 
билдиргенди.

Тюбешиу а суратха тюшюу 
бла бошалгъанды.

 
ТАППАСХАНЛАНЫ 

Аминат.     

Битеуроссей халкъ фронт-
ну (ОНФ) республикада 
бёлюмюню адамлары Наль-
чик шахар округну мэрия-
сыны келечилери бла бирге 
«ОНФ-ни жол инспекциясы/
Тозурагъан жолланы карта-
сы» проектни чеклеринде 
рейд бардыргъандыла. Ала 
шахарчыла ма былагъа 
узакъгъа созмай ремонт 
этерге керекди деп, кесле-
ри интернетде кёргюзтген 
жерледе болгъандыла. Ол 
санда Абидов, Щорс, Га-
гарин, Клара Цеткин атлы 
эмда Тырныаууз орамлагъа 
да къарагъандыла.

Аладан бирлери кюн сай-
ын къадар машина жюрю-
ген  жолладыла.  Адамла 
айтхан жерледе асфальт те-
шилгенин, жарылып тургъа-
нын кёргендиле активист-
ле. Билдиргенлерине кёре 
алайлада ремонт этилгенли 
уа алай кёп болмайды. Те-
рен чунгурладан къутулама 
деп водительле жолну терс 
жанына чыгъаргъа боллукъ-
дула. Ол а игиге келтирмез-
лигине сёз да жокъду. 

Гагарин атлы орамда уа 
автовокзалдан чыкъгъан 
жерде жол энишге батхан-
ды. ОНФ-ни активистле-
ри чертгенлерича, аллай 

затла, кёбюсюнде, ком-
мунал службала, жерни 
къазгъанларындан сора, 
ремонт тапсыз этилгени 
ючюн болуучуду. «Быллай 
ишлени къайсыларыны да 
технологиялары, ГОСТ-ланы 
эмда СНиП-лени излемлери 
барды. Хар нени да алагъа 
кёре этсе, жол белгиленнген 
заманны тап халда турлукъ-
ду. Жарты-къурту этилген 
ишни ахыры уа ма быллай 
чунгурладыла», - деген-
ди ОНФ-ни сагъынылгъан 
проектини келечиси Анзор 
Тхамоков.

Мэрияны Жол мюлк эм 
тапландырыу департамен-
тини келечиси Инал Мизов 
айтханыча, арт жыллада 
орамлада ремонт ишлени 

качествосуна иги да сакъ 
болуп башлагъандыла. Чун-
гурланы жамау жумушла да 
быйыл эртте башланнганды-
ла. Биринчиден медицина 
эм социал учрежденияланы 
къатларында мадар этил-
ликди, деп ышандыргъанды 
ол.

Хурметли жамауат! Ре-
монт этилген жоллада 
кемчиликле кёрсегиз, ала-
ны суратха алып, ОНФ-ге 
жиберигиз неда къалайда 
болгъанларын «Тозурагъан 
жолланы картасында» кёр-
гюзтюгюз. Бу карта Росав-
тодорну «Эталон»  система-
сына къошулупду.  

УЛБАШЛАНЫ Мурат 
хазырлагъанды.

Жамауат бла оноулашып, 
бегимле этедиле

КЪУУАНЧ

  Гёжеф жашлагъа къарсла, 
миллет тартыула бла да тюбегендиле

Муниципал сагъат

Казбек Коков тёрели «му-
ниципал сагъатны» ётдюр-
генди. Анда КъМР-ни Пра-
вительствосуну таматасы Му-
сукланы Алий миллет эмда 
регион проектле районлада 
къалай толтурулгъанларыны 
юсюнден билдиргенди. Ол 
айтханнга кёре, ала бла бай-
ламлы битеу ишле графикге 
кёре бардырыладыла. 

Республиканы Башчысы 
биринчи медицина болуш-
лукъ берген бёлюмню ишине 
энчи эс бургъанды. Пре-
мьер-министр поликлини-
калагъа тынгылы ремонт 
этиуню юсюнден 11 келишим 
этилгенин, дагъыда экиси жу-
уукъ заманда бегитиллигин 
билдиргенди.  

Ол айтханнга кёре, Ауши-
герде врачы болгъан амбула-
торияны къурулушу башланн-
ганды, 1-чи номерли сабий 
поликлиниканы жангыртыуну 
проекти тинтиле турады. 
Дагъыда  «Шахарда тап 
болумла къурау» регион про-
ектни чеклеринде 40 муни-
ципал къуралыуда жамауат 
магъаналы 33 жер эмда 89 

арбаз тапландырыллыкъ-
дыла. «Таза суу» проектге 
кёре уа суу бла жалчытыучу 
объектлени ишлеу эмда жан-
гыртыу жаны бла 14 келишим 
этилгенди. 

Казбек Коков  быйыл къу-
рулуш объектлени муници-
палитетлени иеликлерине 
бериу ишни тамамлап бо-
шаргъа буюргъанды. Андан 
сора да, муниципал жумуш-
ланы качестволарын кётю-
рюрге кереклисин айтып, 
администрацияланы баш-
чыларындан ол иш къалай 
баргъанын тинтирге эмда 
халкъны излемлери тынгылы 

толтурурларын жалчытыргъа 
кереклисин излегенди. Сора 
Россейни Президентини ахыр 
буйрукъларына кёре, халкъ 
бла бардырылгъан ишге 
багъа биче туруп, жамауатны 
жумушлары къалай толтурул-
гъанына  энчи эс буруллугъун 
эсгертгенди. 

Сёзню андан ары бардыра, 
республиканы оноучусу окъу-
учуланы аш-азыкъ бла жал-
чытыугъа энчи эс бургъанды, 
аны дайым контрольда тутар-
гъа чакъыргъанды.

КъМР-ни Башчысыны 
бла Правительствосуну 

пресс-службасы.

Къурулуш объектлени – жер-жерли 
самоуправленияны иелигине

- Къырал Совет  бла Стра-
тегиялы башламчылыкъла-
ны агентствосу бирге бар-
дыргъан кенгешде миллет 
социал башламчылыкъла 
сюзюлген эдиле. Регионланы 
башчыларына айтырыгъым –  
поликлиникала, сабий садла, 
школла, иш бла жалчытыу 
арала  хар инсанны да из-
лемин тамамлаугъа ишлерге 
керекдиле. Келир жылдан 
«социал казначейство» ма-
дарны сингдирирге керекди. 
Башхача айтханда, федерал 
пособияла, пенсияла, башха 
тёлеуле «бир терезе» амал 
бла тёленирикдиле.  Юч 
жылдан а  къырал эм муни-
ципал жумушланы асламын  
дистанциялы халда тамамла-
ныргъа тийишлиди,-дегенди 
Путин. 

Алиментлени тёлеуню 
юсюнден да айтылгъанды 
Посланияда. Кеси аллына са-
бийлери бла къалгъан тиши-
рыу  инстанциялагъа жюрюп, 
справкала жыйышдыргъаны 
айып болгъанын  чертгенди 
Путин.  Ол ведомстволаны, 
ол санда банкланы, арала-
рында байламлыкъла  къура-
лып,  алиментлени алыу жаны 
бла сюдню оноуу бир тюрлю 
чырмаусуз толтурулургъа 
кереклисин чертгенди. «Къы-
рал   сабийни эркинликлерин 
къорууларгъа борчлуду»,-деп 
къошханды ол.

Кёп сабийли 
юйюрлеге – 

энчи къайгъырыу
Сёзсюз, пандемияны хата-

сы адамланы къолайлыкъ-
ларына жетгенди.  Дунияны 
битеу къыраллары  да социал 
тенгсизликни, къолайсыз-
лыкъны соруулары бютюнда 
ачы  болгъанларын  сезген-
диле. Аны бла бирге уа Рос-
сейде товарлагъа багъала 
ёсгендиле.  Быллай болумда 
Правительствогъа рынокну 
жорукъларыны мурдорунда 
ич рынокну продуктла бла 
жалчытыуну узакъ болжаллы 
амалларын къураргъа кере-
клиси эсгертилгенди. 

Битеу бу мадарла адамланы 
къолайлыкъланы ёсдюрюуге, 
бек алгъа уа сабийлери  бол-
гъан юйюрлеге болушлукъгъа 
бурулупдула. Владимир Путин 
юйюрлеге баш магъана бериу 
-  къырал политика болгъанын 
чертгенди.  

РФ-де туугъан кезиуден 
юч жылгъа дери балалагъа 
тёлеуле тохташдырылгъанды-
ла, орта эсеп бла бир айгъа 
аны ёлчеми 11 300 сомгъа 
жетеди. 78 субъектде юйюр-
де ючюнчю бала туугъанда 
да ахча бериледи – 11 300 
сом. Былтыр 3-7 жыл санда 
балалагъа пособияла кий-
ирилгендиле  (5650 сомдан 
11300 сомгъа дери). Энди уа 
1 июльгъа дери Правитель-
ствогъа сабийлери болгъан 
юйюрлеге къырал себеплик-
ни системасын къураргъа бу-
юрулгъанды. Ол   жамауатны 
факъыралыкъдан сакъла-
угъа бурулупду.  

- Толу болмагъан юйюрлеге 
уа бютюнда къыйынды. Бала-
ларын школгъа хазырлагъан 
кезиуде ол артыкъда сынала-
ды. Кеси алларына сабийле 
ёсдюрген ана, ата къыралны 
болушлугъун сезерге керек-
диле.  Аны себепли быйыл 1 
июльдан башлап, толу бол-
магъан юйюрледе ёсген са-
бийлеге (8 жылдан 16 жылгъа 
дери) тёлеуле этилликдиле 
– 5650 сом,-деп билдиргенди 
къыралны башчысы.

Аны бла бирге сабийден 
ауругъан тиширыу    ал кезиу-
де саулукъ сакълау учрежде-
нияда эсепге турса, анга да 
къырал болушлукъ этилликди 
– хар ай сайын   6350 сом тё-
ленирикди. Алай бла къыйын 
болумгъа тюшген тиширыу 
къырал аны ючюн къайгъыр-
гъанын, баласын ёсдюрюрге 
болушуругъун ангыларыкъды.  

Школгъа 
тынгылы 

жарашдырырча
Бюгюнлюкде тиширыу са-

бийине къарап, больничныйге 
кетсе, анга тёлеуле айлыгъ-
ына, стажына кёре тергеле-

диле. Алай жаш тиширыуну 
стажы уллу болмагъанын эсге 
алсакъ, тёлеуле да аздыла. 
Аны себепли быйылдан баш-
лап, больничныйге чыкъгъан 
тиширыугъа айлыгъы толу-
сунлай тёленирикди, балагъа 
7 жыл толгъунчу.  

Аналыкъ капиталны про-
граммасыны болжалы 2026 
жылгъа дери созулгъанды. 
Энди уа ахча юйюрде бирин-
чи бала тууса да тёленеди.   
Индексациядан сора аналыкъ 
капиталны ёлчеми 640 минг 
сомгъа жетгенди.  Былтыр 
дагъыда кичи классланы 
окъуучуларына жылы аш-суу 
берилип башлагъанды. Вла-
димир Путин битеу бу мадар-
ла эпидемияны кезиуюнде 
юйюрлеге болушлукъ этер 
мурат бла кийирилгенлерин 
айтханды. 

- Алай шёндю да кёпле къыт-
лыкъны сынайдыла. Болсада 
урунуу рынок, адамларыбыз-
ны къолайлыкълары игилен-
дирилликдиле. Бу муратлары-
быз  толгъунчу уа сабийлери 
школгъа жюрюген юйюр-
леге бир кере 10-шар минг 
сом тёленирикди. Ол санда 
келир жыл биринчи класс-
ха барлыкъ балачыкълагъа 
да. Ахча августну ортасында 
бёлюнюрюкдю, алай бла 
ата-анала сабийлерин школ-
гъа хазырлаяллыкъдыла,-
дегенди Путин.

Жаш тёлюбюз 
бла ёхтемле-

нирчады
Эпидемияны кезиуюнде 

медицина вузланы студент-
лери артыкъда къоркъуулу 
«къызыл» зонада ишлеген-
диле, тамата коллегалары бла 
бирге адамланы жашауларын 
къоруулагъандыла. Панде-
мияны болумунда школчула, 
студентле окъугъандыла, 
экзаменлерин бергендиле, 
аталарына, аналарына бо-
лушхандыла. 

- Россейни ёсюп келген 
тёлюсю бу къыйын кезиуде 
кесин ариу жанындан кёр-
гюзтгенди. Биз жашларыбыз, 
къызларыбыз бла ёхтемле-
нирге эркинбиз. Россейни 
жаш тёлюсюне жашауну 
кенг жоллары ачылырларына 
къолдан келгенни этерик-
биз. Аланы жашау  жоллары 
школдан башланады да, 
билим бериу учрежденияла 
экинчи юйлерине бурулурча, 
ала шёндюгю излемлеге ке-
лиширча этерикбиз,-дегенди 
Путин эмда 2024 жылны 
ахырына дери къыралда 1300 
школ ишлетиллигин, 16 минг 
школ автобус сатып алыны-
рыгъын билдиргенди. 

Былтырдан а класс тамата-
лагъа хар ай сайын хакълары-
на къошакъ ахча тёленеди. 
Энди уа быллай болушлукъ 
орта профессионал  билим 
берген учрежденияланы 
устазларына да этилликди.  
Колледжледе, техникумлада 
окъуучуланы кураторлары ай-
лыкъларына къошакъ халда 
5-шер минг сом аллыкъдыла. 

Жууукъ эки жылда уа пе-
дагогика вузланы жангыр-
тыугъа, техника керекле бла 
жалчытыугъа 10 миллиард 
сом тёленирикди. Алай бла 
устазланы хазырлаугъа къы-
ралны жанындан энчи эс 
буруллукъду. 

 Ёсюп келген тёлюню ал-
лында юлгюлери бардыла 
– ата-бабаларыбызны жи-
гитликлери, хорламлары. 
Жаш тёлюню къыралыбыз-
ны тарыхы, кёп миллетли 
культурасы, илмуда, техноло-
гиялада жетишимлери  бла  
шагъырейленирге онглары  
болургъа кереклисине эс бур-
гъанды Владимир Путин. Ол 
мурат бла жууукъ юч жылны 
ичинде элледе, халкъы аз 
санлы шахарлада маданият 
юйлени, библиотекаланы, 
музейлени  жангыртыугъа 
24 миллиард сом бёлюню-
рюкдю. 

Аны бла бирге культура, 
чыгъармачылыкъ жаны бла 
проектлени жашауда барды-
рыргъа болушлукъгъа Куль-
тура башламчылыкъланы 
президент фонду къуралады. 
Грантла быйылдан берилип 
башларыкъдыла – 1,5 минг 
проектге ахча бёлюрге бел-
гиленеди. 

Окъуу юйледе 
бюджет жерлеге 

къошулады
 Бир айдан 11-чи классла-

ны окъуучулары Бир къырал 
экзамен берликдиле. «Аланы 
60 проценти вузлада бюджет 
жерлеге кираллыкъдыла»,-
дегенди къыралны башчысы.

Аны бла бирге жууукъ эки 
жылны ичинде къыралны 
вузларында къошакъ халда 
45 минг бюджет жер къурал-
лыкъды, асламы (70 процент) 
- регионлада. Келир жылдан 
субъектледе 100 вуз студент 
технопаркланы, бизнес-инку-
баторланы, окъуу-лаборато-
рияланы къураргъа грантла 
аллыкъдыла – 100 миллион 
сом. Быллай болушлукъ къы-
рал вузлагъа этилликди, ол 
санда устазланы, медиклени, 
культураны ишчилерин хазыр-
лагъанла.

 2021 жыл Россейде Илмуну 
эм технологияланы жылыча 
белгиленеди. Илму шёндюгю 
кезиуде артыкъда магъаналы 
жерни алгъанын белгилеп, 
2024 жылгъа дери федерал 
бюджетден илму тинтиулеге 
1 триллион 630 миллиард сом 
бёлюнеди. «Дагъыда къырал-
ны айнытыуда артыкъда магъ-
аналы инновация программа-
ланы тамамлап башлайбыз. 
Ала къырал магъаналы дара-
жаны аллыкъдыла»,-дегенди 
Путин. Аллай проектлени ара-
сында уа санитар эм эпиде-
миология къоркъуусузлукъну 
жалчытыу программала энчи 
жерни аллыкъларын чертген-
ди. Дагъыда энергетиканы 
айнытыу, экологияны къоруу-
лау сфералагъа баш магъана 
бериледи.

Экология
Посланияда тёгерекдеги 

къудуретни къоруулаугъа, 
предприятияланы къалгъан-
къулгъанланы кетериу жаны 
бла жууаплылыкъларына, 
экология тёлеулени, предпри-
ятияланы экология излемле-
ни эсге алып  жангыртыугъа 
энчи эс бурулгъанды. 

-  2024 жылгъа  дери къырал-
да 13 уллу индустрия аралада 
хауаны кирлендириуню 20 про-
центге азайтыргъа керекди.   
Бу муратха промышленность-
ну, жашау журт-коммунал 
мюлкню, транспортну, энер-
гетиканы жангыртыуну хай-
ырындан жетишаллыкъбыз,-
дегенди Президент.

Экономика,  
финансла  

Былтыр экономикагъа къы-
ралны жанындан артыкъда 
уллу болушлукъ этилгенди. 
Ол санда айлыкъны тёлерге 
льготалы кредитле берил-
гендиле, аны хайырындан 5 
миллион ишчи жер сакъланн-
ганды.  Алай къысхартыула да 
болгъандыла. Аны эсге алып, 
Правительствогъа жылны 
ахырына дери урунуу рынок-
да халны тапландырыргъа 
буйрукъ берилгенди. Жангы 
ишчи жерле къурагъан пред-
приятияла, инвестицияла 
этгенле къыралны жанындан 
себеплик аллыкъларын черт-
генди РФ-ни Президенти. 

Дагъыда министрлени ка-
бинетине айны ичинде гит-
че эм орталыкъ бизнесге 
къырал болушлукъ жаны 
бла мадарланы хазырларгъа 
буйрукъ этилгенди, ол санда 
налогланы азайтыу, льготалы 
кредитле бёлюу жаны бла да.

 Былтыр пандемиягъа къа-
жау мадарлагъа бюджет 
къоранчла кёбейтилгендиле, 
болсада къырал финансла  
ышаннгылы айнытылгъанды-
ла. Правительство Ара банк 
бла бирге жууаплы финанс 
политиканы бардыргъанды-
ла. Аны хайырындан макро-
экономика ышаннгылылыкъ 
жалчытылыннганды, инфля-
ция белгиленнген ёлчемде 
сакъланнганды,  

 Энди уа бюджетни онгла-
рын хайырланып, инфра-
структура инвестицияла эти-
лирге, регионлагъа айныуну 
жангы амалларын берирге 
тийишлидиле. 

Регионланы 
аякъландырыу
 Владимир Путин къырал 

жаланда регионла айнысала 

алгъа барлыгъын  чертгенди. 
Ол субъектлени башчылары-
ны башламчылыкъларына, 
жангы проектлеге болушлукъ 
этиллигин билдиргенди. «Хар 
субъектни да онглары уллуду-
ла. Алай болушлукъ файда-
лы болур ючюн а борчланы 
азайтыргъа керекди. Аны 
губернаторла ангылайдыла. 
Правительстводан 1 июньнга 
дери регион эм муниципал 
финансланы ышаннгылы-
лыкъларын жалчытыу жаны 
бла предложенияла хазыр-
ларгъа тилейме. Аланы Къы-
рал Советни жыйылыуунда 
сюзерикбиз»,-деп къошханды 
ол.

Президент регионлагъа 
коммерциялы борчларын 
тёлерге болушлукъ этилирге 
кереклисин чертгенди. Бор-
члары кеси файдаларындан 
25 процентге кёп болгъан 
субъектлеге учуз бюджет 
кредит бёлюнюрюкдю.  Аны 
уа 2029 жылгъа дери тёлерге 
боллукъду. 

 Эпидемияны хатасын ке-
териуге алыннган бюджет 
кредитлеге реструктуриза-
ция этилликди. Ала быйыл 1 
июльгъа дери тёленирге тий-
ишлидиле, алай къыралны 
башчысы аланы болжаллары  
2029 жылгъа дери созулса 
тюз боллугъун айтханды. 

- Бу себепликге регионну 
экономикасыны жалынчакъ-
сызлыгъын жалчытыуну ама-
лынача къараргъа  керекди. 
Бютюнда регионлагъа айны-
уну жангы амалы берилгенин 
эсге алсакъ. Былайда сёз 
инфраструктура бюджет кре-
дитни юсюнден барады. Аны 
ставкасы жылгъа 3 процентге 
жетеди, кеси да 15 жылгъа 
бериледи. 2023 жылны ахы-
рына дери инфраструктура 
кредитлеге 0,5 триллион сом 
къоратыллыкъды,-деп черт-
генди Путин.

Шахарланы айнытыу, къу-
рулушланы ёсдюрюу бла 
бирге  инсанланы харкюн-
люк жарсыуларын унутургъа 
жарамагъанын айтханды ол. 
Бюгюнлюкде уа кёп юйюрле 
газ тартылмагъан мекямла-
да жашайдыла – ызла элни 
тийреси, юйлерини къаты 
бла баргъанларына да къа-
рамай. Владимир Путин Пра-
вительствогъа, регионлада 
власть органла бла бирге жа-
шау журтлагъа газ тартыуну 
планын хазырларгъа буюр-
гъанды. «Былайда «Единая 
Россия» партия жанлыма 
– журтуну къатында дери 
газ ыз  тартылгъаны ючюн 
адамларыбыз тёлерге керек-
мейдиле»,- дегенди ол.

Посланияда уллу инфра-
структура проектлени юс-
леринден да айтылгъанды, 
ол санда «Москва-Къазан» 
автомагистральны къурауну, 
аны Екатеринбургга дери 
созууну,  къыралны Балти-
кадан Уралгъа дери субъект-
лерин скоростной трассала 
бла байлауну, туризм жаны 
бла миллет проектлени да. 
Жууукъ кезиуде уа къонакъ 
юйлени ишлетиуге льоталы 
кредит тохташдырыллыкъды. 
Аны 15 жылгъа алыргъа бол-
лукъду, ставкасы жылгъа 3-5 
процентге жетерикди.  

Тыш къыраллы 
политика 

Владимир Путин Россейни 
кесини сейирлери болгъан-
ларын, ала халкъла аралы 
правону чеклеринде къоруу-
ланырыкъларын чертгенди. 
«Алай аланы ангыларгъа 
сюймегенле, ушакъ барды-
рыргъа унамагъанла, кесле-
рин бизге тенгсиндирмегенле 
бла Россей сейирлерин сакъ-
лар амалла табарыкъды»,-
дегенди къыралны башчысы.

Политика сылтаула бла эко-
номикада санкцияла кийири-
улеге, кеслерини муратларын 
башхалагъа толтуртургъа кю-
решгенлеге юйренчек болуп 
къалгъанча кёрюнеди. Алай, 
Президентни акъылына кёре, 
арт кезиуде быллай халла 
къоркъуулу болуп башлагъ-
андыла. Ол алгъаракълада 
Беларусьну оноучусун ёлтю-
рюрге, къыралны мурдорун 
чачаргъа  умут этилгенин 
эсгертгенди. «Алай Запад-
ны къыраллары бу ишлеге 
багъа бермегендиле. Жукъ 

да болмагъанча, тынгылауну 
басып къойгъандыла»,-деп 
къошханды ол.

Бир-бир къыралла не сыл-
тау бла да Россейни аман-
ларгъа чапханларына сейир 
этгенди Путин: «Ол бир жан-
гы спортха ушап тебире-
генди – бизге къажау ким 
къатыракъ къычырады»,-деп 
къошханды ол.

Алай Россей быллай къажау-
лукъ акциялагъа жууап бермей 
къояды. «Биз битеу дунияны 
къыраллары бла ахшы бай-
ламлыкъла жюрютюрге сю-
ебиз. Жашауда уа къалайды: 
Россейни сылтаусуз сынды-
рыргъа кюрешедиле. Аланы 
тёгереклерине, Шерханны 
къатында Табакича, терк окъу-
на жыйыладыла. Киплингдеча, 
башчылыкъ этген бюсюрерми 
деп, биргесине улуйдула. Кер-
тиди, Киплинг  закий жазыучу 
болгъанды»,-дегенди Путин 
эмда къыралны жалынчакъ-
сызлыгъына, къоркъуусуз-
лугъуна сугъанакълыкъ этерге 
кюрешгенлеге жууап къаты 
боллугъун айтханды. 

 Сауутланнган 
кючле

Къыралны башчысыны По-
сланиясында Сауутланнган 
кючлени айнытыуну соруула-
рына энчи магъана берилгени 
тёреди. Владимир Путин аскер 
билим бериуню юсюнден 
айта, окъутуу аскер заведения-
ла бла бирге граждан вузлада 
аскер окъутуу аралада къу-
раллыгъын да билдиргенди.  
2024 жылгъа дери аскерле 76 
процентге шёндюгю   сауутла 
эм техника бла жалчытылы-
нырыкъларын чертгенди ол. 
Ядерный триада уа 88 про-
центге озгъанды. 

 Аскерле континентле ара-
лы  «Авангард» комплексле, 
«Пересвет» лазер аскер ком-
плексле бла жалчытылынн-
гандыла. 2022 жылны ахыры-
на дери уа континентле аралы 
«Сармат» баллистика раке-
тала бла сауутланнган полк 
къуллукъ этип башларыкъды. 
Аскерлени айнытыуну планы-
ны чеклеринде башха ком-
плекслени хазырлау мадарла 
бардырыладыла. Ол санда 
«Посейдон», «Буревестник» 
эм башха системала.

 - Россей къыралла бла 
бирге ишлерге ачыкъды. Биз 
дуния башында бола тургъан 
жумушлада ООН-ну башчы-
лыгъын сакълау, аны кюч-
леу жанлыбыз. Регионлада 
тынчлыкъны сакълау жаны 
бла мадарла этебиз. Сёз-
ге, Сирияда мамырлыкъны 
жалчытыуда, Ливияда поли-
тика ушакъны бардырыуда 
артыкъда магъаналы ишни 
тамамлагъанбыз. Нагорный 
Карабахда сауутланнган къа-
угъа  бизни къыралны хай-
ырындан тохтатылгъанды,-
дегенди Путин.

 Ахыргъы 
болумла

Посланияны ахырында 
Владимир Путин энтта эпиде-
миология болумну юсюнден 
айтханды. Ол Россей эпиде-
мияны тохтатыу жаны бла 
кёп магъаналы иш толтур-
гъанын, мындан ары да   ол 
жаны бла къолдан келгенни 
этеригин чертгенди. 

 - Биз айныуну миллет бор-
чларын белгилегенбиз. Эпи-
демия ишибизге чырмаула 
салмай къоймагъанды. По-
сланияда демография, юй-
юрлеге къырал болушлукъ, 
адамланы къолайлыкъла-
рын игилендириу, жангы 
ишчи жерле къурау, пред-
принимательликге себеплик 
этиу жаны бла эм башха  
буйрукъла берилгендиле.  
Правительстводан Россей-
ни  социал-экономикасын 
айнытыуну жангы башлам-
чылыкъларын хазырлагъ-
анда, бу борчлагъа энчи эс 
бурургъа чакъырама. Аланы 
1 июльгъа дери кёргюзтюрге 
керекди,-дегенди ол.

 Сёзюню ахырында ол Рос-
сейни инсанларына: «Биз 
салыннган борчланы тол-
турлукъбуз. Биз бирге бо-
луп, битеу салыннган мурат-
лагъа жетишаллыгъыбызгъа 
ишексизме»,-дегенди.

Басмагъа ТИКАЛАНЫ 
Фатима хазырлагъанды. 

Ахыры. Аллы 1-чи бетдеди.

ОНФ

Битеу салыннган борчланы бла белгиленнген 
проектлени, аланы жалчытыуну мураты бирди – 
адамларыбызны жашау къолайлыкъларын кётюрюу

Владимир ПУТИН:

САУЛУКЪ

Бир жолгъа ийисни, татыуну 
да ангыламай тохтау шёндюге 
дери бизге артыкъ белгили 
зат тюйюл эди.  Энди уа ала 
коронавирусну баш ышанла-
рындан биридиле. Адамла 
а ланы жа ланда ауругъан 
кезиулеринде угъай, сау бол-
гъандан сора да сезедиле. Ма 
аны юсюнденди «АиФ» газет-
ни корреспонденти Яна Шве-
цованы  врачла бла ушагъы.

«АиФ»-ни Шимал Кав-
казда бёлюмюнде 

ишлегенле ставропольчулагъа 
соруу этгенде, ала COVID-ден 
ауругъанларындан сора къуру 
да бир аман ийислени сезген-
лей тургъанларын айтхандыла. 
Ашны татыуун ангыламагъанн-
га тёзерге боллукъ эсе да, тюр-
лю-тюрлю ийислени бурунунга 
уруп тургъанларына уа тёзер 
амал жокъду. 

- Бизни юйюрюбюз былтыр 
сентябрьде ауругъанды. Къай-
ын анам, жарсыугъа, ауруу-
ун хорлаялмай, ауушханды. 
Къайын атам бла баш ием а 
андан хатасыз къутулалгъан-
дыла. Мен а энтта да кесиме 
келалмайма,-деп хапарлайды 
ставропольчу Елена Холодени-
на.- Кофе, цитрус кёгетле, со-
хан, эт, терлеген ийислени ар-
таллыда сезмейме. Бирде ариу 
ийис бурунума урады, алай ол 
не болгъанын билалмайма, 
терк окъуна гунч болуп кетеди. 
Бир кезиуде уа юч ыйыкъны 
ичинде юйде кюйген ийис бу-
рунума ургъанлай тургъанды.

COVID-ден ауругъ-
а н д а н  с о р а 

Елена этден айырылып 
къалгъанды. Вегетариан-
лы болгъан сунмагъыз. 
Этни татыуу танымазча 
тюрленнгенди, аш хазыр-
лау да, алгъынча хычыуун 
кёрюнмейди. Хазыр ашны 
татыуун жаланда юйдеги-
ле ангылайдыла.

Юлия Карпенко уа ий-
исни сезмей тургъанлы 
тёрт ай болады. Буруну-
ну ичинде мылылыкъны 
бузмаз ючюн ол тамызыучу 
дарманланы, жуудуруучу суу-
ланы да чыртда хайырланмай 
тохтагъанды.  Алай ол мадар 
да болушмагъанды. 

«Температурам кётюрюл-
гюнчю  бир сагъат алгъа  баш-
лагъан эдим ийисни сезмей. 
Ашарыкъ, аны хазырлагъанда 
салыныучу хансла, юйде хай-
ырланылыучу химия, косме-
тика – барысы да энди аман 
сапын ийис этедиле. Бирде 
къууурулгъан соханны ийси да 
урады, алай бир къарыусуз», 
-деп хапарлайды тиширыу.

Аны юйюрюнде коронави-
русдан ауругъанла бек къый-
налгъандыла. Юлияны анасы 
уа аны кётюралмай ёлгенди 
– ауруу ёпкеплерин толусунлай 
бузгъан эди.

Мария Горбовская уа тестни 
бергенде, ол  ауругъанын кёр-
гюзтмегенди.  Температурасы 
да кётюрюлгенлей бир кюнню 
тургъанды, ийисни сезиу а иги 

болуп эки ыйыкъ озгъандан 
сора къайтханды. Ауруудан 
къутулгъандан сора бу тиши-
рыу «Спутник-V» вакцинадан 
укол этдиргенди. Андан сора 
ийисни сезиу биягъы кетгенди. 

- Саулай алгъанда, халим 
тюрленмегенди, алай биринчи 
уколдан сора ийисле тюрле-
нип башлагъандыла. Сюйген 
дюхлерим аман ийис этгенча 
кёрюннгендиле. Бирде холо-
дильникни ачхан заманда-
ча келиучю ийис бурунума 
урады,-дейди тиширыу.

-Коронавирус  бизни сезим-
лерибизни тюрлендир-

ген жангыз ауруу тюйюлдю. 
Алай ол нерваланы бузгъаны 
бла айырмалыды. Бир тюрлю 
ийисле сылтаусуз  бурунугъ-
узгъа ургъанча кёрюне эсе,  
неврологга, психотерапевтге 
окъуна барыргъа керекди,- деп 
эсгертеди врач-инфекционист 
Лариса Ткаченко. 

Ашны татыуун,  ийислени 
да сезип башлауну терки-

рек къайтарыр ючюн 
ала гунч болгъунчу сиз 
сюйген ийислени дай-
ым бурунугъуз бла тар-
тып турургъа керексиз, 
дейди врач.  «Аллай 
жарауланы кюннге бир 
ненча кере бардырса 
игиди. Алгъын сюйген 
дюхлеригизни, бюртю-
клю кофени, корицаны, 
дугъуманы, гвоздика-
ны, цитрус кёгетлени да 
ийисгегенлей туругъуз. 
Аланы хар бирине бек 

аздан он секундну бёлюрге ке-
рекди», - деп юйретеди Лариса 
Ивановна. 

Буруннга соханны сууун та-
мызыуну, бурун тешиклеге 
сарымсах кесеклени сугъууну 
хайыры азды, хатасы уа уллу-
ду – ичин кюйдюрюп къояргъа 
боллукъду. Андан эсе бурун 
тешиклени физраствор неда 
тенгиз суу бла жуудургъан 
игиди.

-Нервалагъа бузукълукъ 
салып, коронавирус пси-

хика ауруугъа келтирирге бол-
лукъду, - дейди  клиникалы 
психолог Лада Гриневич.- Сёз 
ючюн, адам  органларындан 
бири ауругъан, тапсыз ишлеген 
сунуп, кесин къыйнайды, мудах 
болады, кёлю да чёгеди.  Алай 
эте келгенде уа, ашны татыуун, 
ийисни да сезмей тохтайды. 
Аланы ол сезе эсе да, анга тю-
шюнмейди, ала къайтмагъан 
сунуп турады.

Ашны татыуу, ийиси да би-

линмей къалгъынчы, биз ала-
ны магъаналарын артыкъ бек 
ангыламайбыз. Психологла 
уа татыу, ийис да  адамны 
къылыгъы, социал болуму, эс-
гериулери, кеси кесине багъа 
бичиу бла къаты байламлы 
болгъанларына ийнанадыла.

- Ала жокъ болсала,  мый-
ыны  хычыуун затла ючюн 
жууаплы болгъан кесеги тий-
ишлисича ишлемей тохтайды. 
Ол заманда адам кесин толу 
акъыллыгъа санамайды, арт-
дан-артха ол сезим юсюнден 
кетмей, аны ючюн ийменнген-
лей турады,- деп белгилейди 
специалист.

Татыуну бла ийисни жокъ 
болгъанлары артыкъда бек 

тиширыуланы жарсытады. Ала 
ашдан айырылып тохтайдыла, 
мудах боладыла, аш хазырлар-
гъа да кёллери бармайды.

- Манга келген тиширыула-
дан бири уа, гузабагъа къа-
лып, армау болуп тургъанды. 
Анга ол затладан къутулургъа 
жууукълары болушхандыла.  
Бек башы – уялмай, сезгени-
гизни айтыргъа, соруу берирге 
тийишлиди. Сёз ючюн, ийиси 
бек уллу болмаз ючюн дюхден 
къаллай бир жагъаргъа керек-
ди, шорпаны тузу жетемиди, 
деп сорургъа уялыргъа керек 
тюйюлдю, -деп юйретеди Гри-
невич. 

ТЕКУЛАНЫ Хауа 
хазырлагъанды.

– Маржан, бу жыйылыу не 
бла магъаналыды республи-
кагъа, сизге, фермерлеге, да?

– Быллай форумла жыл сай-
ын да барадыла Россейни тюр-
лю-тюрлю жерлеринде. Бизни 
республиканы келечилерин 
Россейде фермер мюлклени 
бла эл мюлк кооперативлени 
ассоциациясында (АККОР) иги 
таныйдыла. 

Ол шарт ючюн аны Къабар-
ты-Малкъарда бёлюмюню та-
маталарына ыспас этерчады. 
Бютюнда аны вице-президенти 
Тилланы Фердаугъа. Бизге уа 
сюйюп келедиле фермерле. 
Магъанасы уллуду, кенгди был-
лай жыйылыуланы. 

Биз алада ишибизни къалай 
къурагъаныбыздан башлап, бир 
бирибизни не жетишимле этге-
нибизге дери да хапарлы бола-
быз. Ол сынауладан юлгю алыр-
ча, ишибизни къолайлыракъ 
этерча онгла да чыгъадыла. 

– Къонакъланы араларында 
сен алдан таныгъанла бол-
гъанмыдыла?

– Бек кёп адам. Башындан 
башласанг, россейли  фер-
мер, къырал эм саясат къул-
лукъчу, Къырал Думада аграр 
комитетни таматасы Светлана 
Максимова, Элли тиширыула-
ны битеуроссей къымылдаула-
рыны жамауат биригиулерини 
председатели Надежда Без-
будько, Дондагъы АККОР-ну 
таматасы Александр Родин, 
Чечен Республикадан андагъы 
АККОР-ну председатели Лечи 
Татаев да бир къауум фер-
мер бла келгендиле. Ала уллу 
къыралыбызны келлик кю-
нюне къайгъыргъан, сёзле-
рине тынгылатхан, акъыллы 
адамладыла. Фермерледе да 
ахшы танышларым кёп эди. 
Жыйырма регионну келечиси 
къатышхандыла форумгъа.

– Бизни республикадан а 
форумну ишине кимле къа-
тышхандыла?

– Къабарты-Малкъарны эл 
мюлк министри Хасан Сижа-
жев, республиканы Парла-
ментини аграр, табийгъатны 
хайырланыу, экология эмда 
тёгерекни къоруулау коми-
тетини председатели Артур 
Текушев, КъМР-ни Тиширыула 
союзуну председатели Аулият 
Каскулова, АО «Россельхоз-
банк» биригиуню Къабарты-
Малкъардагъы филиалыны 
директору Алим Сокуров, биз-
деги АККОР-ну председатели 
Инал Алакаев эм башхала бол-

гъандыла бу уллу жыйылыуда 
къонакъ алгъанла. 

– Былай энчи айтханда, не 
соруулагъа къаралгъанды 
форумда?

– Аллында 2020 жылда бол-
дурулгъан жетишимлени юс-
леринден айтылгъанды. Андан 
арысында уа эл жерлени ай-
ныуларыны юсюнден баргъан-
дыла докладла. Тёрели жашау 
болумланы да сакълап, жангы 
кюнюбюз излегенча барды-
рыргъа керекбиз ишибизни. 

Ол заманны излемиди. Аны 
юсюнден эсгертилгенди. Тиши-
рыуланы бу къымылдаулары 
бек уллу эс бургъан, къайгъы 
этдирген затла уа – элде жа-
шагъан юйюрлени жашаула-
рын къолайлы эм сейир этиу, 
сабийлени тюз халда юйретиу, 
ёсе келген тёлюню урунууну 
шартларына тюзетиу. 

– Жыйылыуда финансла 
жаны бла да болгъандыла 
таматала, дейсе. Ала элчилеге 
буюрулгъан, жылгъа 2,7 про-
цент тёленнген ипотеканы уа 
сагъыннганмыдыла?

– Хау, аны юсюнден Свет-
лана Максимова айтханды. 
Жашау багъа бола баргъаны 
бла байламлы ол програм-
маны жангыртыргъа кере-
гин да чертгенди Светлана 

Викторовна. Жаш юйюрле 
элде тохтарларына себеплик 
этген шартладан бириди ол. 
Бизнесге уа беш процентге 
берирге дегендиле къырал 
болушлукъну.

– Къонакъланы бир къауу-
му сени мюлкюнге да келип 
къарагъандыла. Не бла сей-
ирсиндиргенсе аланы?

– Аланы бир къаууму мен-
де алда да болгъандыла. Ол 
санда алда сагъынылгъан 
Светлана Максимова да. Жар-
сыугъа, кеси сюйгенча, ол бу 
жол манга келалмагъанды, 
башха жерледе да изленнген-
ден, алай жарыкъ эсгериулери 
бла, энтта да келирге айтып, 
къууандыргъанды мени. 

Кёргенлери уа – малларымы 
санын иги да ёсдюргенме, 
анга кёре продукциям да ас-
лам болгъанды. Андан сора 
да, мени къарамымда блокла 
этген, темир затла, мебель 
цех да бардыла. Келгенле эл 
жерледе жашагъанла не бла 
кюреширге боллукъларыны 
юлгюсюнеча къарагъандыла 
мен къурагъан ишлеге. 

Къууаннган а… таулу аш-
лагъа къууаннгандыла бек. 
Бютюнда хычиннге. Ол манга 
да бек хычыуун тийгенди. Аны 
къалай этгенибизни кёргюз-

тюрге да тюшгенди, къонакъла 
тилеп. Эчки сютден этилген 
бишлакъланы да, аланы энчи 
хайырларын белгилеп, бир-
гелерине алыргъа сюйгенле 
чыкъгъандыла. 

– Аллай бир мюлкге оноу 
этген окъуна къыйынды. Ол 
цехледе ишлерге, маллагъа 
къараргъа да адамла керек 
болурла. Ненча адам ишлейди 
сени къолунгда? 

– Маллагъа юч-тёрт адам 
къарайдыла, башха цехледе 
да иш болгъанына кёре, аллай 
бир адам кюрешедиле, кеси-
ми, юйдегилерими да санама-
сам. Хау, сабийле, туудукъла 
да болушадыла. Къонакъла 

келгенде, туудугъум ийнек сауа 
тура эди да, ала манга ыспас 
этгендиле. Ол сейир тюйюл-
мюдю? Не ыспас керекди аны 
ючюн? 

– Элде жашап, малгъа къа-
рамагъанла, аны къылыгъ-
ын билмегенле да кёпдюле 
бусагъатда. Аланы ангылар-
чады. Тёрт къыз бла жаш ёс-
дюргенсе. Аланы араларында 
юрист, врач, инженер, устаз 
да бардыла. Алада эл мюлк 
ишден къачхан болмагъаны 
бла ёхтемленемисе? 

– Да алай болмай а къалай? 
Эл мюлк жашауну баш туту-
ругъу болгъанлай къалады не 
заманда да. Аны биз бюгюнле-
де бютюнда терен ангылайбыз, 
кёребиз. Ол оюмну сабийлеге 
алдан окъуна ангылатыргъа 
тийишлиди. 

– Форумда сизни жетишим-
леригизни белгилеп, къууан-
дыргъан хапар барды.

– Хау, махтау къагъытла, са-
угъала алгъанланы араларын-
да болгъанбыз биз да: Хабаз 
элни Тиширыу советини пред-
седатели Ахматланы Аминат, 
Кичибалыкъдан Тебердиланы 
Забида, Прохладна райондан 
Улбашланы Тахир, сора мен. 
Махтаулагъа алданыр заман-
дан озгъанбыз, алай а бизге 
алай эс бёлгенлерине къуу-
анмагъанбыз деп айталлыкъ 
тюйюлме. 

Бу ишде бизни былай жа-
рыкъ бетли кёргюзтгени ючюн 
Къабарты-Малкъар АККОР-
ну вице-президенти Тилланы 
Фердаугъа жюрек ыразылыгъ-
ым уллуду. Республикада эл 
мюлк жаны бла ишлегенле, хар 
замандача, къонакъланы ариу 
кёргендиле, алагъа Къабарты-
Малкъарны ариу жерлерин 
кёргюзтгендиле. Ала бери 
энтта да къайтыргъа сюйген-
лерин къатлап-къатлап, алай 
кетгендиле ахшы жолларына.

– Сау бол, Маржан. Энтта 
да кёп жетишимле бла къу-
уандыр бизни, былай келе 
тургъан къонакъларынгы да.

Ушакъны МУСУКАЛАНЫ 
Сакинат бардыргъанды. 

Билген адам бла ушакъ

«Келгенле мюлкюмю, таулу 
ашланы да бек жаратхандыла»

 Билдиргенибизча, Нальчикде бу кюнледе «Тиширыула-
ны башламчылыкълары» деген  битеуроссей къымылдауну  
форуму  ётгенди. Аны мында бардырыугъа Россейде фермер 
мюлклени бла эл мюлк кооперативлени ассоциациасыны 
(АККОР) Къабарты-Малкъарда бёлюмю, республиканы  Эл 
мюлк министерствосу эмда Элли тиширыуланы битеуроссей 
къымылдауларыны  бёлюмю себеплик этгендиле.

Къыралны тюрлю-тюрлю жерлеринден форумгъа жюз 
бла жарым адам келгенди. Ала барысы да жашауларын 
эл мюлк бла байламлы этгенледиле – крестьян-фермер 
мюлклени таматалары, эл, район оноучула, толтуруучу эм 
законлу властьны келечилери, финанс эм жамауат биригиу-
леде ишлегенле.  Бюгюннгю ушагъым  башында айтылгъан 
биригиуню ишине тири къатышхан, эл мюлкде жетишимле 
этген, беш сабийни анасы Базаланы Маржанды,  Рахайланы 
Сарыбийни къызы. 

Татыу да, ийис да жокъ
Коронавирусдан ауруп къутулгъанла артда къаллай хаталагъа тюбейдиле

Кёп болмай «Азимут» къо-
накъ юйде Къарачай-Чер-

кес Республиканы келечиле-
рини да къатышыулары бла 
«Балкария» деген регионла 
аралы жамауат организацияны 
къуралгъанына жораланнган 
жыйылыу бардырылгъанды. 
Анга малкъар эллени, интел-
лигенциябызны да келечилери 
чакъырылгъандыла.

Бу миллет  биригиу мартда 
Москвада тийишли регистра-
циядан  ётюп, малкъар халкъ-
ны тарых-маданият хазнасын 
сакълауну жолуна тургъанды.
Бу махкеме эрттеден да керек 
болуп тургъаны баямды. Мын-
дан ары «Балкария» ол жумуш-
ланы тамамлаугъа аслам эс 
бёлюр деп ийнанырыгъыбыз 
келеди. 

Анга башчылыкъ этерге уа 
халкъыбызны культурасы-

ны айныууна  къолундан келген 
битеу онгланы къызгъанмай, 
«Балкария» къырал фоль-
клор-этнография ансамбльни 
къурагъанладан бири Къайта-
ланы Исмайыл айырылгъанды. 
Аны тёгерегинде жыйылгъан-
ла акъсакъалны сынамына, 
халкъыны сейирлерин къайда 
да къорууларгъа хазырлыгъ-

ына, сёзсюз, ийнанадыла. Ол 
кюн  Исмайыл Мухамедовични 
80-жыллыкъ юбилейи бла да 
алгъышлагъандыла.

Къууанчлы  жыйылыуну 
фахмулу жырчы къызы-

быз Гергъокъаланы Халимат 
бла журналист Малкъарланы 
Карина бардыргъандыла. Ала 
келген къонакъланы, миллет-
ни да бу тюбешиуге сылтау 
болгъан магъаналы атлам 
бла алгъышлап, жамауатны 
бирикдирирча кезиулери кёп 
болурларын тежегендиле.  Ызы 
бла ала организацияны къурау 
жаны бла кюрешген Рахайланы 
Мурадиннге сёз бергендиле.

- Бюгюнча кёпден бери жый-
ылмагъаны хакъды миллетни 

келечилерини быллай магъ-
аналы жумуш бла байламлы. 
Мындан ары организация сал-
гъан борчла тынч-тынч толту-
рула барырла деп ийнанама,-
дегенди ол. 

Къайталаны Исмайыл  жа-

шауубузда кёп жарсыула, та-
мамланыргъа керек жумушла 
да иги кесек болгъанларын 
чертип, аланы кетериу бла бай-
ламлы ишни «Балкария» тынч-
тынч бардырып башларыгъын 
айтханды. Жыйылгъанла аны 
тюзге санагъанларын къарсла 
бла белгилегендиле.

Ызы бла уа юбиляргъа ор-
ганизацияны къурагъан 

жашла жамычы бла къама 
саугъалагъандыла. Андан сора 
уа  Къайта улуну хурметине 
«Балкария» ансамбль тепсе-
генди. Андан сора сёз къара-
чай къарындашларыбызгъа 
берилген эди. Къарачай халкъ-
ны конгрессини таматасыны 
орунбасары Салпагъарланы 

Алибек хар магъаналы ишде 
да бирге болургъа кереклисин 
белгилегенди.

-  Не тюрлю жумушда да 
бизге ышаныргъа боллукъсуз. 
Тюзлюкню жолунда бардырыл-
гъан жумушлагъа  конгресс да 
хаман табыллыкъды. Халкъы-
бызны бирикдирлик байрам-
ланы, жыйылыуланы уа ма бу 
халли ётдюре турсакъ керекди. 
Ма ол заманда боллукъду 
миллет кючлю да, деменгили 
да, - деп чертгенди ол.

Лашкута элден келген Жап-
пуланы Магомет да орга-

низацияны къуралгъаны бла 
байламлы къууанчын сыйынды-
ралмай сёлешгенди. Ол  кимден 
да бек ёсюп келген тёлюге ке-
рекди. Миллетибизни тарыхын, 
маданият хазнасын  билирге, 
сакъларгъа борч аланы боюн-
ларындады. Аланы бирикдирген 
организация уа шёндю халкъы-
бызда барды деп билмейме. Ол 
себепден бу ишни башлагъан 
жашлагъа Аллах къарыу да, кюч 
да берсин. Муратлары толсунла, 
- дегенди Жаппу улу.

Андан  сора  уа  а лгъыш 
сёзлени  жыр алышын-

дыргъанды. Халкъыбыз бек 
сюйген артистлерибиз Гер-
гъокъаланы Халимат, Бийланы 
Аслан, Алтууланы Халимат, 
Аппайланы Ислам, Таукенланы 
Алим, Байсолтанланы Инара, 
Созайланы Нату, Жеттеланы 
Анжела, Батчаланы Омар эм 
Мызыланы Мурадин жырларын 
саугъа этгендиле.

Жыйылыуну ахырында ор-
ганизацияны къурагъанладан 
бири, Кърымшамхалланы Ис-
ламны майдалына тийишли 
болгъан  Махийланы Амаш, бу 
башламчылыкъгъа  келгенлеге 
жюрегинден ыспас этип, ыра-
зылыгъын билдиргенди.

 КЪАСЫМЛАНЫ Аминат.

Презентация

Огъурлу, хайырлы мадарланы 
бирден кюч салып тамамларгъа

Россейни регионларыны ком-
мерциялы болмагъан билим 
бериу учрежденияларыны би-
ригиую (АСНООР), ЮСИМАС 
– ны академиясы  эм Евразия-
лы  сабий сообщество бардыр-
гъан кибертурнирде Нальчикни 
ючюнчю номерли мектебини 
биринчи классыны окъуучусу 
Къумукъланы Айсана биринчи 
жерни алгъанды. 

Ол «ментальная математика» 
кружокга да жюрюйдю. Бел-
гилисича, шёндюгю сабийле 
гаджетле бла эркин хайырланн-
ганлыкъгъа, школда иги окъуял-
майдыла, жерлеринде олтуруп, 
эслерин китапха бералмайды-
ла, аны хатасындан дневникде 
белгилери да къууандырмайды-
ла. Ментальная математика уа 
ол чурумну кетереди, сабийни 
терк сагъыш этерге юйретеди. 
Гитче балачыкъла окъуна тюз 
калькуляторча эслеринде санап 
башлайдыла. 

Айсана математика бла гит-
челигинден башлап кюрешеди. 
Анга юйде назмучу эм жазыучу 
анасы Уяналаны Марина эм фах-
мулу аппасы Уяналаны Мустафа 
болушадыла. Алимлени тинтиу-
лери кёргюзтгеннге кёре, сабий-
ни мыйысы асламысында гитче-
лигинде айныйды.  Бусагъатда бу 
шартха эс буруп, кёп ата – анала 
къайда не кружок болгъанын 
биледиле. Бу магъаналы ишге 
эс бургъанланы сабийлери мек-
тепде къыйналмайдыла, алчыла 
боладыла. Айсана устазланы 

къууандыргъанладан  бириди.
Хунерли къызчыкъдан сора 

да, бу юйюрде Сулейман, Алина, 
Ясмина ёседиле. Бешжыллыкъ 
Ясмина да, анасыча, назмула 
жазады. Аны Тюбейланы Маго-
метге атагъан назмусуна тынгы-
ламагъан хазна инсан жокъду. 

Кюн сайын  бу хунерли сабийле 
жомакъла, назмула окъуйдула, 
тюрлю-тюрлю фильмлеге къа-
райдыла, бошуна бир кюнлерин 
да оздурмайдыла. Айсананы 
эм аны къарындашчыгъыны, 
эгешчиклерини юслеринден 
биз алыкъа кёп кере эшитирбиз. 
Ахшы жолгъа, жангы жетишим-
леге!

БАЙСЫЛАНЫ Марзият.

Хунерлилик

Билдириу

Биринчиликни турнир таблицасы

№ Клуб И В Н П М О

1 Кубань Холдинг 22 17 3 2 45:16(29) 54

2 Кубань 22 17 1 4 54:18(36) 52

3 Черноморец 21 14 4 3 31:11(18) 46

4 Легион-Динамо 22 11 10 1 42:15(27) 43

5 СКА Ростов-на-
Дону 

22 14 1 7 51:23(28) 43

6 Анжи 22 100 7 5 34:23(11) 37

7 Форте 21 8 6 7 36-20 (10) 30

8 СПАРТАК-НАЛЬ-
ЧИК

22 8 6 8 27:23(4) 30

9 Динамо-Ставро-
поль 

21 8 4 9 31:30(1) 28

10 Машук-КМВ 21 8 4 9 29:32(-3) 28

11 Махачкала 22 7 6 9 28:30(-2) 27

12 Краснодар 3 21 6 3 12 25:39(-14) 21

13 Биолог-Новоку-
банск 

21 6 3 12 34:41(-7) 21

14 Дружба 22 5 4 13 20:50(-30) 19

15 Интер 22 3 5 14 20:58(-38) 14

16 Ессентуки 21 3 4 14 21:52(-31) 13

17 Туапсе 21 2 1 18 25:72(-47) 7

Россейни фу тболдан 
«Олимп» биринчилигини 
юг зонасыны 25-чи турунда 
«Спартак-Нальчик» Дагъ-
ыстанны «Анжи» команда-
сы бла тюбешгенди. Матч 
Махачкъалада «Политех» 
стадионда ётгенди. 

Нальчикчилени къауу-
мунда Антипов, Сундуков, 
Кадыкоев, Шумахов, Оль-
мезов, Ашуев, Паштов (к), 
Хачиров, Апшацев, Бак-
саноков, Дохов ойнагъ-
андыла, запасда Карда-
нов, Белоусов, Дзамихов, 
Тебердиев, Торосян тур-
гъандыла. Командабыз-
гъа баш тренерликни Заур 
Кибишев этеди. Къаршчы 

командагъа бу футболчула 
киргендиле: Т.Магомедов, 
Саидов, Мачилов, Ягьяев 
(к), Гусенгаджиев, Абдул-
кадыров (Мут.Магомедов, 
28), Р.Магомедов, Гайдаров 
(Магомедбеков, 51), Иса-
лов (Агабалаев, 50), Маг.
Магомедов (Исмаилов, 71), 
Шихбабаев, запасда кези-
улерин Шиханматов, Абду-

разаков, Абдулаев, Исаев, 
Калаев, Батырбеков сакъ-
лагъандыла. Аланы тренер 
Артур Садиров юйретеди. 
Судьяланы къуллукъларын 
Анатолий Жабченко (Крас-
нодар), Александр Туркин 
(Астрахань), Сергей Батин 
(Петрозаводск) толтургъан-
дыла, матчны инспектору 
Павел Гинзбург (Москва) 
болгъанды. 

«Анжини» къаууму бу 
турда кючленнгенди – аны 
капитаны Магомеднаби 
Ягьяев диквалификация 
болжалы бошалып артха 
къайтханды, ол командагъа 
уллу себеп болгъанды. 
Таймны аллында ала биз-

никилеге къоркъуулу кезиу-
ле къураялгъандыла, топну 
бийлерге кюрешгендиле эм 
ол борчну толтургъан да 
этгендиле. 

Алай къабакъларыбызгъа 
жетгенде, Рустам Мачилов 
топну асыры бийик атып 
ийгенди. Аны хайырындан 
бизге гол урулмагъанды. 
Эсепни уа нальчикчиле би-

ринчи таймны ахырында - 
42-чи минутда - ачхандыла. 
Штрафнойдан келген топну 
Ёлмезланы Артур жети 
метр узакълыкъдан башы 
бла махачкъалачыланы тюз 
да къабакъларына жибер-
генди. Аланы вратарьлары 
Тимур Магомедов аны ты-
ялмагъанды.

Андан сора «Анжи» эсеп-
ни тюзетирге алланнган-
ды, алай чабыууллары, 
не кючлю болсала да, гол 
бла бошалмагъандыла. 
«Спартакчыла» да бош 
турмагъандыла, аланы къо-
руулаучуларын кёп кере 
сагъайтхандыла. Дагъыда 
бир гол къошаргъа онг да 
чыкъгъанды, форвардыбыз 
13 метрден топну аланы 
къабакъларына ашыргъан-
ды. 

Алай бу жол Магоме-
дов аны туталгъанды. За-
ман азыракъ къалгъанда, 
къаршчы команда бютюн 
кючлю ойнаргъа болгъан-
ды, талай футболчусун 
да алышындыргъанды. 
Матчны 80-чи минутунда 
ала къабакъларыбызгъа 
топну бир бири ызындан 
эки кере атхандыла. На-
сыпха, вратарыбыз аланы 
ычхындырмагъанды. Бол-
сада беш минутдан сора 
ючюнчю кере келген топну 
тыяргъа уа онг чыкъмагъ-
анды.  Алай бла оюн тенг 
1:1 эсеп бла бошалгъанды. 

«Анжини» баш тренери 
Артур Садиров бу матч 
экили сезимле туудургъа-
нын билдиргенди. «Бир 
жанындан, къытдырыудан 
къутулгъанбыз, бирси жа-
нындан а, эки очкону тас 
этгенбиз. Команда биринчи 
таймда ойнагъанына ар-
таллыда ыразы тюйюлме, 
экинчиде алышындырыула 
этгенибиз, тактиканы да 
тюрлендиргенибиз болуш-
ханды», - дегенди ол. Спар-
такчыланы юслеринден 
айтханда уа, ала бу матчда 
бир алышындырыу да этме-
генлей ойнагъандыла. 

 КУЛЬЧАЛАНЫ 
Зульфия.

Нальчикде «Жаш от ёчюл-
тюучюлени эм иги дружина-
сы»  конкурс бардырылгъан-
ды. Аны профильли служба-
сыны Нальчикде бёлюмюню 
къуллукъчулары къурагъ-
андыла. Анга шахардан 18 
команда къатышханды. 

Аны мураты - устазланы 
бла окъуучуланы от тюшюуге 
къажау билимлерин иги-
лендириу, къутхарыучуну 
усталыгъыны даражасын 
кётюрюу. 

Командалагъа Нальчикни 
школларыны 9-11 класслары-
ны окъуучулары киргендиле, 
ол санда къызла да. Алагъа 
республикада бла Россейде 
от тюшюуге къажау служба-
ны тарыхыны, от бла хайыр-
ланнганда къоркъуусузлукъ-
ну жорукъларыны юсюнден 

соруулагъа жууапла берирге, 
къаугъалы болумда ачыгъан 
адамгъа биринчи медицина 
болушлукъну къалай берир-
ге кереклисин кёргюзтюрге 
тюшгенди. 

Дагъыда жашлагъа бла 
къызлагъа сынауну прак-
тика бёлюмюнде басхыч 
бла мекямны экинчи къа-
тына терезеден минерге, от 

ёчюлтюучюню кийимлерин 
киерге, баудан тюйюмчекле 
къысаргъа да керек эди. Эки 
кюнню ичинде командала 
сынаулуланы ачыкълагъан-
дыла. 

Алай бла битеу эришиуле-
ден сора  Нальчикни «Жаш 
от ёчюлтюучюлени эм иги 

дружинасы» деген сыйлы 
атны шахарны 11-чи школуну 
«Трошевцы» командасы хор-
лагъанды. Ала бу жетишимни 
экинчи кере болдургъанла-
рын айтырчады. Экинчи  5-чи 
номерли школну «Авангар» 
командасы, ючюнчю уа 9-чу 
школну «Лидер» командасы 
болгъандыла. Алагъа диплом-
ла, кубокла берилгендиле.

Эришиулени къурагъан-
ладан бири профилактика 
жаны бла бёлюмню баш-
чысы Марьяна Мисхожева 
командала билимлери иги 
болгъанын кёргюзтгенле-
рин чертгенди. «Дружинала 
барысы да конкурсну сына-
уларын толтургъандыла. От 
ёчюлтюучюле жылны ичин-
де бардыргъан ангылатыу 
иш хайырлы болгъаны бек 
къууандырады»,-дегенди ол.

Эришиулени къурагъан-
ла КъМР-ни от тюшюуге 
къажау-къутхарыу спортдан 
республиканы жыйымдыкъ 
командасыны баш тренери, 
Россейни спортуну бу тюрлю-
сюнден устасы Мисирланы 
Ибрагимге,   Россейни спор-
тну бу тюрлюсюнден устасы 
Мисирланы Тимургъа, РФ-ни 
МЧС-ини Баш управления-
сыны от тюшюуге къажау 
федерал службасыны 1-чи 
отрядыны 2-чи от тюшюуге 
къажау къутхарыу бёлю-
мюню таматасы   Мухамед  
Кушховха ыразылыкъларын 
айтхандыла. 

Арсен САБАНОВ,
 КъМР-де От тюшюуге 

къажау-къутхарыу 
службаны келечиси. 

Бу кюнледе   ФСИН-ни Къабарты-
Малкъарда Управлениясыны 1-чи 
номерли колониясын  Къараучуланы 
жамауат комиссиясыны (ОНК) ке-
лечилери Созайланы Алка, Анжела 
Мамхегова бла Къараланы Расул 
жокълагъандыла. Бу иш жамауат кон-
трольну чеклеринде къуралгъанды.

Келгенлеге управленияны тама-

тасыны колониялада тургъанланы 
законлу эркинликлерин къоруулау 
жаны бла болушлукъчусу Текаланы 
Рита эмда колонияны начальнигини 
орунбасары Альберт Дорогов китап-
хананы, солуу отоуну, отрядланы жа-
шау болумларын да кёргюзтгендиле.  

Инспекция бла жокълагъанла  
учрежденияда сакъатлагъа эмда 

санларында къыяулары болгъан-
лагъа мында къаллай онгла къурал-
гъанларына энчи эс бургъандыла. 
Кертиди, бусагъатда тутулуп тургъан-
ланы араларында аллайла жокъдула. 
Болсада тийишли болумла уа къурал-
гъандыла.

Андан сора да, тюзетиучю учрежде-
нияны оноучуларыны тилеклери бла 

ОНК-ны келечилери тутулгъанланы 
араларында бузукълукъла этгенлени 
материалларына къарагъан комис-
сияны колонияны начальнигини 
къуллугъун толтургъан Анзор Батов-
ну башчылыгъында бардырылгъан  
жыйылыууна да къатышхандыла. 

Люба АДИЛОВА.

Россейни къыйын болум-
ла жаны бла министрини 
болушлукъчусу Шамсутдин 
Дагиров видеоконференция 
халда МЧС-ни граждан къо-
рууланыу жаны бла управ-
лениясыны, осал ишлеге 
къажау службаларыны ве-
теран организацияларыны 
келечилери бла жыйылыу 
къурагъанды. Анда Уллу 
Хорламны 76-жыллыгъына 
аталгъан байрам ишлени 
ётдюрюуге хазырланыу къа-
лай баргъаны сюзюлгенди.   

Анда баш борчладан бири 
Чернобыльда болгъан жар-
сыулу затланы эсгериуге 
жораланнганды.  Аны тий-
ишли  даражада къураргъа 
кереклиси   чертилгенди. 
Аны магъанасы уллуду, нек 

дегенде ведомствону ве-
теранларыны асламысы 
АЭС-де авариядан сора 
хатаны кетериуге къатыш-
хандыла. Таматала 6 майда 

«От ёчюлтюучюлени бла 
къутхарыучуланы»,   8 майда 
белгисиз аскерчини эсгер-
тмелерине гюлле салыргъа 
келишгендиле. «Хорламны 

волонтёрлары» къымыл-
дауну чеклеринде битеукъ-
ырал эм халкъла аралы 
акцияланы бардырыугъа да 
къошумчулукъ этилликди.

Энчи эс Уллу Ата журт 
урушну бла урунуу фронтну 
МЧС-де эсепде болгъан 
ветеранларыны тизмелерин 
тийишдириуге бёлюннгенди. 
Ахырында министерствону 
ветеранларыны Москвада 
советлерини башчысы Лео-
нид Коротчик  абаданланы 
социал сейирлерин къору-
улау,  ата-бабаларыбызны 
жигитликлерин ёмюрле-
де сакълау тёлюлени ара-
ларында байламлыкъны 
кючлеуде, жаш адамланы 
туугъан жерге сюймекликде 
юйретиуде уллу магъананы 
тутханын белгилегенди.

ХАБИБУЛЛАХЛАНЫ 
Зульфия.

316-чы аскер прокурор гарнизонда 
аскерге чакъырыу кампанияны кезиуюнде 
консультация пункт ишлейди. Анга аскерге 
чакъырыу бла байламлы  сорууланы бил-
дирирге онг барды. Консультация пункт 

Нальчикде Пятигорская орамда 11-
чи мекямда орналыпды. Ол кюндюз 9 
сагъатдан ингирде 18 сагъатха дери 
ишлейди (13-14 сагъатда солуу кезиу).

Элбрус районну поли-
циячылары быйылны би-
ринчи кварталында та-
мамлагъан ишлерини эсе-
плерин чыгъаргъандыла 
эмда келир кезиуде борчла 
салгъандыла. 

Жыйылыуда бёлюмле-
ни таматалары докладла 
этгендиле, кемчиликлени 
белгилегендиле, аланы 
сылтауларын айтхандыла. 

ОМВД-ны башчысы по-
лицияны подполковниги 
Шауаланы Арсен келир 
кезиуге борчла салгъанды, 
аланы толтурургъа жууа-
плыланы да белгилегенди. 

Ахырында къуллукъ эти-
уде жетишимле кёргюзт-
ген бир-бир полициячыла 
КъМР-де МВД-ны Сыйлы 
грамотасы бла саугъа-
ланнгандыла.

28 апрельге дери къы-
ралда «Тонировка» би-
теуроссей рейд барды-
рылады. Ол 19 апрельде 
башланнганды эмда аны 
чеклеринде улоуну мия-
лалары жарыкълыкъны 
къалай ётдюргенлери къа-
ралады.  

Рейдни кезиуюнде мия-
лалары къаралдым этилип, 
къоркъуусузлукъну техника 
излемлерине келишмеген 
машинала ачыкъланы-
рыкъдыла эмда  бузукъ-
лукъну кетериу жаны бла 
мадарла толтуруллукъ-
дула. Жорукълагъа тий-
ишлиликде машинаны ал 
мияласы жарыкълыкъны, 
бек аздан, 70 процент бо-
лургъа керекди. 

Алай бир-бир водитель-
ле аны сакъламайдыла,  
жолда жюрюуге къатыш-
ханлагъа къоркъуу сала-

дыла. Бютюнда кече аллай 
болумну хатасындан жолда 
тюрлю-тюрлю бузукъла 
жибериледиле.  

Къырал автоинспекторла 
РФ-ни КоАП-ыны 12.5-чи 
статьясыны 3.1-чи кесеги-
не тийишлиликде мияла-
лары техника излемлеге 
келишмеген кезиуде 500 
сом тазир салыннганын 
эсгертедиле.  Водитель  
жеринде бу терсликни ке-
терирге унамай эсе уа,  
анга машинаны излемлеге 
келишдирирге керекли-
сини юсюнден къошакъ 
эсгертиуле чыгъарылады-
ла. Битеу бу мадарладан 
сора  да, законну толтур-
магъаннга  тазир салы-
нады - 500-1000 сом неда 
ол 15 кюннге тутулургъа 
боллукъду.

ТОКЪЛАНЫ Фатима.

Нальчикде УМВД-ны къуллукъчулары теле-
фон бла этилген хыйлачылыкъланы профи-
лактикасы жаны бла акция бардыргъандыла. 
Полицияны участка уполномоченныйлери вок-
заллада, адамла жыйылгъан башха жерледе 
республиканы инсанлары эм къонакълары 
бла тюбешип, хыйлачылыкъла хайырланнган 
амалланы юслеринден айтхандыла.

Право низамны сакълаучула телефон бла 
танымагъан адам бла сёлешгенде, анга   банк 
картаны тарихлерин, пин-кодларын билдир-
мезге, биреуню банк картасына ахча  жибер-

мезге кереклисин эсгертгендиле. Дагъыда 
жууукъ адамыгъыз авариягъа, башха жар-
сыулу ишге тюшгенди дегенде, ахлугъузгъа 
сёлешип, бу билдириуню кертилигин сураргъа 
кереклисине юйретгендиле, хыйлачылагъа ал-
даннган адамланы юлгюлерин да келтирген-
диле.  Полициячыла телефон хыйлачыланы 
«ыргъакъларына» къалай тюшмезге боллугъ-
уну юсюнден китапчыкъла да юлешгендиле.

ТИКАЛАНЫ Фатима хазырлагъанды.

Къоркъуулу кезиуле бар 
эдиле, алай хорлам а жокъ

 Аскерге чакъырыуну юсюнден 
соруула берирге сюе эсегиз

ЖЫЙЫЛЫУ

Ветеранланы жигитликлерин тийишли 
эсгерирге, сыйларын кёрюрге умутлудула

Эсепле 

Тинтиуледен - 
шарт жумушлагъа

РЕЙД

КОНКУРС

Айырмалылагъа - махтау сёзле, 
дипломла, кубокла

АКЦИЯ

Хыйлачылагъа кесигизни алдатмагъыз

Колонияда халны тынгылы сюзгендилеЖамауат контроль

Футбол

Совет эм къыргъыз ада-
биятланы классиги, аты ду-
ниягъа айтылгъан жазыучу 
Чингиз Торекулович Айт-
матовну юй бийчеси Ма-
рия Урматовна жашаууну 
79-жыллыгъында Бишкек 
шахарда дуниясын алыш-
ханды. 

Халкъларыны эки демен-
гили уланлары – Чингиз 
Айтматов эм Къулийланы 
Къайсын озгъан ёмюр-
де, малкъар халкъ Орта 
Азиягъа бла Къазахстанн-
га кёчюрюлген заманда,  
жаратылгъан чынтты шу-
ёхлукъ сезимге битеу жа-
шауларыны узунлугъуна 
кертичилей къалгъандыла. 
Ол тенгликни хурметине 
Баш Кавказ тизгин таула-
ны Къабарты-Малкъарны 
тийресинде тёппелеринден 
бирине айтхылыкъ Айтмат 
улуну аты берилгенди. 

Мария бла мен да шуёх-
лукъ жюрютгенбиз, къар-
шы тенглерибиз бизни тин 
эгечлеге санагъандыла. 
Аны себепли манга, мени 
юйюрюме аны ауушханы 
уллу бушуу болгъанды, 
ол  ачыу жюреклерибизде 

ёмюрледе да тартылмаз-
лыкъ жарача къаллыкъды. 

Мария Урматовнаны, 
аламат тиширыуну, ил-
хамны таркъаймаз шауда-
ныны, деменгили жазыу-
чуну чыгъармачлыгъыны 
сакълаууруну, дуниядан 
кетгенине уллу бушуу этип, 
Къабарты-Малкъарда жа-
шагъан битеу халкъланы, 
кесими эм Къулийланы 
Шууаны жашы Къайсын-
ны юйюрюню атларындан 
Чингиз бла Мария Айт-
матовланы сабийлерине, 
жууукъ-ахлуларына, битеу 
къыргъыз халкъгъа эм бел-
гили жазыучуну аты сыйлы 
болгъан хар инсаннга да 
къайгъы сёз береме. 

Багъалы эгечими ол ду-
ниясы жарыкълыкъдан 
толсун, жатхан жери жуму-
шакъ болсун. 

КЪУЛИЙЛАНЫ Элизат.

Бушууланыу

Жюреклерибизден 
кетмезлик ачыу 


